
Leeruitkoms:

Deur hierdie hoofstuk te bestudeer behoort jy in staat te wees om die vraag te beantwoord:
"Wat is die ware aard van Bybelse Berading?"

Die hoofmomente hier is:

1. Bybelse Berading is deel van menswees:
1.1 God het die mens beraad voor die sondeval
1.2 Die sondeval het berading nog nodiger gemaak

2. Berading beantwoord die vrae:
2.1 Wie is die mens?
2.2 Wat is sy doel?

3. Berading word met of sonder die Bybel gedoen

4. Berading is die uitvoering van die wet



HOOFSTUK 1

BERADING EN MENSWEES

INHOUDSOPGAWE

INLEIDING

1.1 BERADING IN DIE PARADYS

1.2 BERADING EN DIE MENS SE OORSPRONKLIKE IDENTITEIT EN DOEL
1.2.1 Die mens se verhouding met God
1.2.2 Die mens se verhouding met ander mense
1.2.3 Die mens se verhouding met die natuur

1.3 BERADING MET DIE BYBEL
1.4 BERADING SONDER DIE BYBEL
1.5 BERADING AS UITVOERING VAN GOD SE LIEFDESWET
1.6 BERADING NA DIE PARADYS



INLEIDING
Die term “berading” laat dadelik heelwat vrae ontstaan by die Bybelgelowige, soos
byvoorbeeld: Wie het die eerste keer op aarde berading gedoen? Wanneer is dit gedoen?
Was daar reeds berading in die paradys, of het dit eers daarna ontstaan? Wat het berading
met menswees te doen? Kan berading die mens help om sy identiteit te bepaal en sy doel in
die lewe te verstaan? Kan / behoort die Bybel ’n rol te speel in berading? Wat het berading
met die wet van God te doen? Watter plek het berading na die oersonde van Adam en Eva?

Kom ons bespreek die vrae aan die hand van die volgende:
● Berading in die paradys
● Berading en die oorspronklike identiteit en doel van die mens
● Berading met die Bybel
● Berading sonder die Bybel
● Berading as uitvoering van God se wet
● Berading na die paradys

1.1 BERADING IN DIE PARADYS
Berading het alles te doen met wat dit beteken om mens te wees.

In Genesis 1 word dit duidelik dat van al die dinge wat God geskape het, Hy net met die
mens praat. Hy hoef nie met die diere te praat sodat hulle doen waarvoor Hy hulle gemaak
het nie. Maar Hy praat met Adam en Eva sodat hulle sal verstaan wie hulle is (hulle
skeppingsaard / identiteit) en wat God wil hê hulle moet doen (hulle doel) in die wêreld.

God maak Adam en Eva en onmiddellik daarna praat Hy met hulle (Genesis 1:28). Dit is die
eerste wat God met die mense doen nadat hulle geskape is: Hy gee hulle raad! Dit is dus
deel van menswees om van raad bedien te word!

God gesels met hulle en gee hulle raad, en dit gebeur in 'n volmaakte wêreld. In 'n volmaakte
wêreld met volmaakte mense wat in 'n volmaakte verhouding met God staan, het hierdie
mense raad / berading nodig!

Berading is dus eg menslik.
Ons dink soms dat berading net iets formeels is:
● Ons dink dis net professionele mense wat berading doen.
● Of ons dink: In die kerk is berading net die amptelike werk van die pastoor of predikant

of priester.

Natuurlik is professionele berading nodig, maar berading is eintlik iets wat eie is aan elke
mens. God het reeds met die skepping van die mens ‘n patroon daargestel: Elke mens het
berading nodig om te kan lewe soos God hom gemaak het. God verwag nie dat ek my
lewensdoel op my eie moet ontdek nie. Hy maak sy doel met my aan my bekend, en dit is
essensieel vir my lewe as mens.



1.2 BERADING EN DIE MENS SE OORSPRONLIKE IDENTITEIT EN DOEL
God sê duidelik in Genesis 1 wie die mens is; wat sy identiteit en doel is. Die identiteit en
doel kom na vore in die drie verhoudings waarin die mens staan:

GENESIS 1

VERHOUDING
MET GOD

VERHOUDING VERHOUDING
MET MEDEMENS MET NATUUR

Fig. 1

1.2.1 Die mens se verhouding met God
Die mens se identiteit is dat hy onmiddellik geskape is in 'n verhouding met God! God kom
nie na die mens en vra: "Kan ek 'n verhouding met jou begin?" nie, of: "Gee jy om as ek met
jou praat?" nie. God praat eenvoudig met Adam en Eva, want hulle is in ‘n verhou-ding met
Hom.

Deur hierdie praat (berading) van God met die mens, sê God vir die mens Wie Hy is en wie
die mens is, byvoorbeeld:
Hy is die Skepper - die mens is sy skepsel.
Hy alleen is God - die mens is sy onderdaan.
Hy is soewerein – die mens is afhanklik van Hom.

Die mens se identiteit lê daarin dat hy God se beeld is. 'n Beeld wys altyd na iets - daar is 'n
noue verband met dit waarheen die beeld wys. Die foto van iemand wys na die werklike
persoon. Net so is die mens nie self God nie, maar wys na God. Hy wys na God deurdat hy
in 'n nabye verhouding met God leef. Hy kry sy sekuriteit, waarde en vermoë van God, en
van Hom alleen. Die mens se identiteit is dat hy God se kind is wat uit en deur en tot Hom
lewe (Romeine 11:36a).

Wanneer God die mens beraad en sê dat die mens sy beeld is, dan sê Hy ook wat die mens
se doel is. Die mens se doel of roeping is om God lief te hê bo alles en almal (Markus 12:30).
So word Hy verheerlik (Romeine 11:36b).



1.2.2 Die mens se verhouding met ander mense
Die tweede faset van die mens se identiteit is dat hy mens saam met ander mense is. God
skep die mens as man en vrou. Die mens is nie alleen nie. Hy is nie iemand in isolasie nie.
God gee die opdrag aan die mens: "Wees vrugbaar, word baie..." (Genesis 1:28). Die mens
se doel is om sy naaste lief te hê soos homself (Matteus 22:39; 1 Joh 3:11).

1.2.3 Die mens se verhouding met die natuur
Nadat God alles voorberei het vir die mens om te kan leef op aarde, skep Hy die mens op die
sesde dag. Die mens se identiteit is: rentmeester, inwonende bestuurder. Sy doel is om die
skepping van God te bewerk, te versorg en te beskerm (Genesis 1:26,28; Psalm 8:5-9).

1.3 BERADING MET DIE BYBEL
In berading word gewoonlik twee belangrike vrae gevra:
Eerstens: Wat is die persoon se identiteit? En tweedens: Wat is sy lewensdoel?
Anders gestel: Wie is die mens? En: Wat is hy veronderstel om te doen?

Beraders wat die Bybel erken, sal die vrae soos volg kan beantwoord:
1. Wat is die persoon se ware identiteit?
Die mens is God se mens, hy is saam met ander mense en hy is rentmeester van die
skepping. 'n Mens lewe altyd in ooreenstemming met wat jy dink jou identiteit is!
2. Wat is die mens se doel in die lewe?
God het die mens gemaak om Hom te verheerlik deur:
● Hom bo alles lief te hê;
● sy medemens lief te hê; en:
● God se skepping te versorg.

Om sy identiteit en doel beter te verstaan en uit te leef, het die Bybelgelowige berading
nodig.

Die stelling kan nou gemaak word dat die mens onder meer gemaak is om deur God en
medegelowiges van raad bedien te word en om self berading te doen.

1.4 BERADING SONDER DIE BYBEL
Ons lees in Genesis 3: 1-7 van 'n beradingsisteem wat in kompetisie met God is.

Hierdie is 'n dramatiese oomblik in die mens se geskiedenis:
● Vir die eerste keer praat 'n ander berader as God met die mens!
● Vir die eerste keer kry die mens te doen met 'n sisteem van berading wat kompeteer

met God se sisteem.

Die slang (Satan) gee 'n ander definisie van die mens se identiteit en doel op aarde. Die
berading wat die slang gee, kompeteer met God vir die mens se hart. Die raad van die
Satan staan teenoor God se raad.

Waaroor gaan hierdie berading van die slang dan? God sê in Genesis 1 dat die mens sy
skepsele is en dat hulle gelukkig sal lewe as hulle Hom alleen aanbid en gehoorsaam. Wat
die slang sê is dat die mens onafhanklik van God kan wees. Hy impliseer dat God die mens
mislei het, en dat solank as wat hulle Hom gehoorsaam, sal die mens sy slawe bly. Hy por
die mens aan om te dink dat hy soos God kan wees. Al wat hulle moet doen, is om te eet van
die vrug.



Satan se raad wil die mens oortuig van ‘n ander (valse) identiteit en doel. Hy sê die mens
kan soos God wees - hy kan god wees. Hy is nie afhanklik van God nie. Die mens het nie
God se genade en liefde nodig nie. Hy kan sy sekuriteit, waarde en vermoë buite God vind:
in homself.

Die verskil tussen Bybelse berading en ander sisteme is dat die ander sisteme sê dat die
mens selfgenoegsaam is.

Die vraag is dus of ‘n beradingsparadigma beweer: “Die mens is onafhanklik, hy is eintlik self
god”. Kom ons pas dit toe op ‘n voorbeeld: Maarten vra die berader om hom te help met sy
menseverhoudinge by sy werk. Sy swak “people skills” keer dat hy nie bevorder word nie.
Die berader kan Maarten adviseer om kommunikasievaardighede in sy werksituasie aan te
leer. Dit klink na goeie berading. Maar is dit?

Het die berader vasgestel waarom dit vir Maarten belangrik is om bevorder te word (sy
motivering?) Het hy uitgekom by Maarten se oogmerk: Om suksesvol te wees in mense se
oë? Hinder dit hom enigsins dat hy werkskollegas seermaak in sy kommunikasie? Waar is
God in Maarten se prentjie?

Wat is verkeerd met hierdie benadering?
Die benadering:
● Is oppervlakkig want dit fokus bloot op verandering van gedrag.
● Gee bloot aan Maarten wat hy wil hê.
● Gaan daarvan uit dat Maarten die vermoë het om self te verander.
● Help Maarten om sy afgod (aanvaarding deur mense) beter te dien.
● Is mens- of kliëntgesentreerd en nie God-gesentreerd nie.

Die berading bou voort op die leuen van Genesis 3.

Die mens word verwar en mislei deur beradingsbenaderings wat ‘n onbybelse verstaan van
die mens en sy doel het.
Dit is vir Bybelgelowiges absoluut noodsaaklik om in 'n wêreld met so baie

beradings-benaderings ‘n Bybelse perspektief op die mens se identiteit en doel aan mense te
bied.

Die raad van Satan was die begin van veelvuldige onbybelse sisteme van berading en hulle
vermenigvuldig vandag nog.

Onbybelse beradingsisteme verwar mense. Kyk wat gebeur as mense valse raad volg:
● Ouers met ‘n kind-gesentreerde opvoedingsbenadering is bang om hulle kinders te

dissiplineer.
● Selfsugtige mense wat net vir geld werk, benadeel hulle medemens met swak diens of

produkte met swak gehalte.
● Die man en sy vrou wat te hoog wil leef, neem voluit deel aan die “rotresies” en hardloop

by mekaar verby, en deel nie hulle harte en lewens met mekaar nie.

Aan die begin was daar net die eenvoudige en duidelike beraad van God: wie die mens is en
wat sy doel is. Maar kort hierna kom kompeterende sisteme van berading en die
rampspoedige keuse van die mens om die raad van Satan te volg. Sedertdien word die
afbrekende beraad van Satan gehoor en gevolg.



In die sondige wêreld is mense nodig wat verbind is tot die waarheid. Die waarheid is dat
God alleen God is, en God is van die hele mens: die uiterlike (liggaamlike) en die innerlike
(psigiese) mens. Die waarheid is: God eis dat mens Hom onverdeeld eer: met sy hart
(denke, begeertes, emosies) en lewe (woorde en dade).

Die vraag ontstaan: Kan en mag ‘n Christen gebruik maak van nie-Bybelse
beradings-benaderings?

Die antwoord is: Ja, wetenskappe soos byvoorbeeld psigologie, maatskaplike werk en
biochemie bied waardevolle inligting oor die mens. Ontwikkelingsielkunde bied ‘n skat van
kennis oor die verskillende fases waardeur ‘n mens in sy lewe beweeg.

Maar omdat geen kennis neutraal is nie, en altyd vanuit ‘n bepaalde paradigma
(verstaansraamwerk) ontwikkel word, moet die Christen alle insigte toets aan sy verstaan
van die Bybel. ‘n Christen mag nie insigte van nie-Bybelse benaderings uitknip en plak “cut
and paste” nie (eklektisisme), of daardie insigte kritiekloos saam met Bybelse insigte in een
bak meng nie (sinkretisme), maar eerder daardie insigte verwerk en binne ‘n eie radikaal
Bybelse verstaansraamwerk plaas.

Omdat net die waarheid ‘n mens kan vrymaak, kan die waarheid en die leuen nie vermeng
word nie. Bybelse Berading wil eenvoudige lewensveranderende riglyne gee wat vertel Wie
God is, wie die mens vir God is en hoe die mens Hom moet dien.

1.5 BERADING AS UITVOERING VAN GOD SE LIEFDESWET
Die Bybel maak dit duidelik dat berading die uitvoering van God se wet is (Eksodus 20 en
Matteus 5 – 7). As die Here sê ons moet mekaar liefhê, het dit alles te doen met berading.
Wat kan ons uit Levitikus 19:15-18 hieroor leer?

NAASTELIEFDE

Fig. 2



Die pad van die Here is die nou weg, en aan beide kante is daar die afgronde van die sonde:
Hierdie afgronde kan beskryf word as aktiewe en passiewe haat. Moenie na 'n persoon gaan
as jy oor die afgronde links of regs is nie. Die boodskap van Levitikus 19 is om met liefde na
jou naaste te gaan en openlik met hom te praat.
'n Definisie van berading is: Om die waarheid in liefde met mekaar te praat.

1.6 BERADING NA DIE PARADYS
Hebreërs 3: 12-13 teken sonde as misleidend, met ander woorde sonde maak my blind sodat
ek nie kan sien iets is sonde nie.

‘n Mens het meestal nie 'n probleem om ander se sonde raak te sien nie, maar is geskok as
'n ander mens jou foute uitwys. Dit is moeilik om die verkeerde in jou eie optrede raak te
sien. Dit gebeur dikwels wanneer 'n egpaar vir berading kom. Elkeen is oortuig dat die ander
een die probleem is. Dit is die misleiding van die sonde: "Ėk het nie beraad nodig nie. Jỳ is
die probleem. Jỳ moet verander".

'n Persoon sal moontlik teenoor homself sy sonde erken, maar sal tegelykertyd verbaas
wees as iemand anders dit aan hom sou uitwys, en sal homself dan baie maklik verdedig.

Die Bybel sê ons het mekaar nodig om deur hierdie misleiding van die sonde te sien. Elke
mens het berading nodig om deur die mure van selfverdediging en die misleiding van die
sonde te breek.

Om geskape mens te wees, is om berading nodig te hê. Die sondige aard van die mens
maak dit nog nodiger!

Selfstudie-opdrag:

Beskryf in jou eie woorde:

1. Wat is die mens se identiteit ten opsigte van sy verhouding met God, sy naaste
en die natuur?

2. Wat was die invloed van Satan se berading op hierdie identiteit?

3. Hoe is berading die uitvoering van die wet?

